http://www.berria.info/paperekoa/kirola/2009-02-10/026/005/Agintarien_agintekeria.htm
2009-02-10





647 hitz

Agintarien agintekeria

Harmailetatik begira

Aitor Manterola

Futbolariak ez omen daude gustura beren gorputzarekin. Hala eman du aditzera ikerketa batek. Adin beretsuko gazteen gorputzak gustukoago omen dituzte. Grasa gehiago dutelako. Nik beste azterketa bat egingo nuke, eta antzeko galdera erabiliko. Baina entrenatzaileei galdetuko nieke: gustura al zaude zure presidentearekin eta zuzendaritzarekin? Manixi Alavesekoek egin diotena egin eta gero bururatu zait galdera. 
Pitermanekin bezala 
Joan zen astean harritu egin nintzen Manix kalera botatzeko arriskua zegoela irakurtzean. Handik pare bat egunera, Javi Perez idazkari teknikoarekin hitz egin behar izan nuen fitxaketa berriez, eta, bide batez, galdetu egin nion nondik atera zen Manixen kontu hori. Erantzuna hauxe izan zen: «Futbolean halakoak gertatzen dira, batzuen zorionerako, eta besteen kalterako. Baina Alavesen umiltasuna eta lasaitasuna falta zaizkigu». Zer erraza den gauza politak esatea. Astebete geroago, Manix lanik gabe dago. Lanik gabe utzi du Alaveseko zuzendaritzak. Itxura guztien arabera, ez baita Javi Perez izan kaleratzeko erabakiaren arduradun. Ortiz de Zarate presidentea omen dabil atzetik. Horrela, bat-batean, eta gordin-gordin esanda, Pitermanen jokamoldea itzuli da Alavesera. 
Falta edo pasa 

Motzegi edo luzeegi. Azkarregi edo beranduegi. Zalantza horiek izango dituzte buruan Eibarreko presidente berriak eta zuzendaritzak. Baita Jesus Merino idazkari teknikoak ere. Pouso bai ala Pouso ez? Ziurrenik, beren artean ere iritziak ez dira bat etorriko. Batzuentzat gehiegi da agonia beste astebete luzatzea. Oraintxe kendu behar da. Beste batzuentzat, aldiz, azkarregi da entrenatzailea aldatzeko. Konfiantza eman behar zaio. Erabaki zailak dira. Baina gauza bat argi dago: Pousorekin orain sortu da konfiantza eza, sortu baldin bada, bederen. Udan lanean hasi zenean denek zuten konfiantza harengan. Ez zaio Manixi pasatu zaiona pasatu, ez ditu hasieratik eduki zenbait jenderen begiak zelatan. Horregatik, lanik gabe uzten badute ere, Pousok ez du esango presidentea eta zuzendaritza gustuko ez dituenik. 
«Segi pilotan!» 

Zestoan ikasi nuen esaldi hori. Futboleko klubaren inguruan. Partida bat galtzen den bakoitzean halaxe esaten dute: «Segi pilotan!». Aurrera jarraitzeko etsi gabe. Egokia da Realarekin erabiltzeko. Epaileak kontra dauzka, baina ezin du haiei begira egon. Datorren larunbatean ere, zelaira atera eta lau epaile ikusi beharko dituzte jokalariek. Baina aurkariak Murtziako jokalariak izango dira, nahiz eta epaileen arriskua zitalagoa izan, ikusitakoak ikusita. Murtziako jokalarien jarduna kontrola dezakete, baina epaileena ez. Hortaz, «segi pilotan!». Realeko jokalari batek igande arratsaldean mezu hau bidali zidan, eta arrazoi du: «Epaileekin jai ziok! Adarra jotzen zigutek. Gu geurera, segi borrokan eta lortuko diagu!». Pentsamolde erabat egokia da. 
Elurretan goizaldean 

Zer egiten ote zuen Osasunako zuzendaritzako kide batek igande goizaldeko bostetan Nafarroako Erresuman? Zelaia elurtuta zegoenez, arduratuta omen zebilen, eta bertatik bertara ikustera joan zen. Hori guztia benetan gertatu zen. Hemendik aurrerakoa asmatua da erabat. Zelaiaren erdira joan zen. Hartu zuen elurra eskuetan. Egin zuen bolatxoa. Hasi zen lasterka eskuineko aterantz. Gelditu zen arearen ertzean. Bota zuen elur pila... eta gooooolaaaa!! Atera zuen alkandora galtzen barrutik. Igo zuen aurpegi parera, ia guztia estali arte. Berriz hasi zen lasterka. Nora ezean. Gola ospatzen. 1-0. Hiru puntu eta garaipena. Osasuna ordu batzuk lehenago hasi zen Valentziaren aurkako partida irabazten. 
Hartu eta pasa 

Futboleko legeetako bat, bestela esanda. Lagunak emandako baloia hartu, eta taldekideren bati pasa. Koikilik milaka aldiz egiten du hori. Hartu eta pasa. Futbolari lanbidetik kanpo ere horretan hasi da. Baina baloia beharrean, euskara hartu eta pasatzen du. Getxoko Udalarekin elkarlanean, Koikiliren enpresak ekimen hau jarri du abian: Hartu eta pasa, entrenamenduetan euskara. Umeekin landuko dute, hainbat entrenamenduren bidez, eta helburua futbolean ere euskaraz bizitzea da. Polita asmoa, euskararen egoera normalizatua ez delako egin behar bada ere. Hartu eta pasa... eta sartu gola, euskarak irabaz dezan. Futboleko beste lege batek dioen bezala, baloia galtzea oso arriskutsua baita zelaiko leku batzuetan. Beraz, hartu eta pasa... eta ez galdu euskara. 
Zelaitik bulegora 

Angel Cappa entrenatzaileari ez diot galdetu zer iritzi duen futboleko agintariez, baina irakurri diot gogoeta hau: «Garai batean denetik egiten zuten: zelaia txukundu, belarra moztu, sarrerak saldu, tabernan lan egin... Gaur egun, dena aldatu da. Futboleko agintariak negozio zaleak dira, enpresagizonak». Ortiz de Zaraterekin gogoratu naiz bat-batean. 

